
Annotatsiya: Maqolada fan to‘garaklarida o‘quvchilar kreativlik qobiliyatini 

rivojlantirish  metodlari va ularning o‘zaro bog‘liqligi hamda qo‘llanilish shakllari haqidagi 

*** 

Аннотация. В статье излагается мысли о методах развития креативной 

способности учащихся также связи и возможные формы применении их предметных 

кружках. 

Inson faoliyatining har qanday sohasidagi kreativlik ko‘pincha faqat prinsipial 

yangi narsa yaratishga bog‘liq bo‘lmay, balki innovatsion ijrochilik darajasida, 

yangicha o‘qishda, yangicha ko‘rishda ham namoyon bo‘lishi mumkin. Buning 

uchun o‘quvchilar kreativlik elementlarini muvaffaqiyatli rivojlantirishga oid tegishli 

metodlarni egallashi kerak. 

Turli pedagogik yo‘llar va an’anaviy metodlarning hammasini guruhlarga 

jamlash mumkin va ularning har biri o‘quvchilar kreativlik qobiliyatini rivojlantirish 

ishining u yoki bu  bosqichida  eng samarali hisoblanadi. 

Quyidagi sxemada fan to‘garaklarida (rasm) o‘quvchilarning bilish faoliyatini 

rivojlantirishda  foydalaniladigan metodlarning o‘zaro bog‘liqligi ko‘rsatilgan. 

Mazkur metodlarning har qaysisini turli shakllarda ommaviy, guruhli, 

individual ravishda qo‘llash mumkin. Bunda so‘z ham ish ham ta’sir ko‘rsatish 

vositasi bo‘la oladi. 

          Lekin hamma to‘garak rahbarlari ana shu metodlardan mohirlik bilan 

foydalanavermaydi. So‘nggi yillarda to‘garak ishlari amaliyotida tushuntirish-

illyustrasiya metodlarining imkoniyatlari torayib va qashshoqlashib qolgani, ulardan yuzaki 

foydalanilayotgani seziladi.   

O‘quvchilar to‘garak rahbari bergan vazifalarni indamay bajaradilar, tajriba va 

eksperimentlarni so‘zsiz o‘tkazaveradilar, rahbar esa faqat ayrim tanbehlar berish 

bilan cheklanadi. Ana shu tarzda yo‘lga qo‘yilgan mashg‘ulotlarda to‘garakdagi ishni 

o‘quvchining ehtiyojiga aylantiradigan, ularni umumiy faoliyatga qiziqish bilan 

birlashtiradigan asosiy omil yo‘qoladi.  

To‘garak ishlari amaliyotidan ko‘rinadiki, mana shu kichik jamoaning tajribali 

rahbarlari har doim, eng avvalo, to‘garak qatnashchilarini bilim sirlariga qiziqtirish 

uchun, ularga xozirgi zamon fanida hali ko‘p narsalarni kashf qilish, texnikada esa yaratish 

zarurligini, haqiqatni bilish va texnikani takomillashtirish jarayoni cheksiz ekanini 

tushuntirish uchun harakat qiladilar. Ishlab chiqarish usullarini takomillashtirish yo‘lida 

haqiqatni o‘rganish bir avloddan boshqa avlodga estafeta o‘tishini uqtiradilar. 

O‘quvchilarning jamoa ijodiy   mehnatiga     ishtiyoqi   ortgan sayin  ularda 

kreativlik qobiliyatining u yoki bu sohasiga   qiziqishi  ham shakllanib va rivojlanib 

boradi. Ana shunda ular faqat konsultant - suhbatdoshga emas, balki tegishli 

adabiyotlarga ham katta ehtiyoj sezadilar. YOshlarning texnikaga doir jurnallarini, 

tabiatshunoslik va texnika tarixi haqidagi, «Ajoyib kishilar  hayoti»  seriyasidagi  

kitoblarni faolroq va maqsadga  muvofiqroq tarzda o‘qiy boshlaydilar, kerakli texnik 

spravochniklariga va ensiklopediyalariga murojaat qiladilar.         

Ammo o‘quvchilarning texnik va ilmiy-ommabop adabiyotlarga berilib   

ketishi   ba’zan   «o‘zbilarmonlik»ka,   o‘quvchining   hozirgi ijtimoiy zarur 

mehnatga yuzaki yondoshuviga ham olib keladi va ular olgan bilimlarini 

tizimlashtirmaydi. Bunday hol ko‘pincha adabiyotlarni o‘qishga boshchilik 

qilinmasligi sababli sodir bo‘ladi. 

Tajribalarimizga ko‘ra o‘quvchilarning adabiyot bilan ishlash hususiyatlarini 

tizimlashtirish, shuningdek, ularning ana shu ishga munosabati bo‘yicha 

o‘quvchilarni quyidagi 4 ta shartli guruhga ajratish imkonini beradi. 

1. Xalq xo‘jaligining konkret tarmog‘ida tanlangan yo‘nalishiga 



barqaror qiziqadigan o‘quvchilar. Ular jumladan, fan-texnika taraqqiyotining 

o‘zlarini qiziqtirgan yo‘nalishi bo‘yicha ko‘p o‘qiydilar. Texnika adabiyotlari bilan 

ishlash jarayonida (maxsus daftarlarga yoki bloknotlarga) ko‘chirmalar oladilar, 

sxemalarni chizadilar, ba’zan qurilmaning tashqi ko‘rinishi yoki eng xarakterli 

qismlari (uzellari)ning rasmini ishlaydilar, ko‘pincha o‘qiganlarini, ko‘chirmalari va 

rasmlarini tushuntirib berishni so‘rab to‘garak rahbariga yoki boshqa   birovga   

murojaat   qiladilar. 

2. Xotirasi yaxshi, ammo o‘zi o‘qigan qiziq narsalarning hammasini 

tushunishiga va eslab qolishiga haddan ortiq ishonadigan o‘quvchilar. Ular 

odatda (vaqtni bekor ketkazmaslik uchun) hech narsani yozmaydilar. Maktab 

kitobxonasidagi manbalardan ular juda ko‘p mutolaa qilishini, ko‘pincha ilgari 

o‘qigan jurnallar va kitoblarni qaytadan o‘qishini anglash mumkin. Bunday 

o‘quvchilar bilan o‘tkazilgan suxbatlar esa ular o‘zlari o‘qigan narsalarni har doim 

ham to‘g‘ri va bir xil o‘zlashtirmasligini hamda ko‘pincha o‘qiganlarini o‘z 

hayolidagi fikrlar va tasavvurlar bilan to‘ldirishini ko‘rsatadi. Ular to‘garakdagi 

amaliy mashg‘ulotlarda o‘zlarining texnik hujjatlar (rasmlar, chizmalar, eskizlar va 

xokazolar) bilan bajaradigan ishlarini to‘g‘ri tashkil eta olmasliklari sababli 

yuqoridagi guruhga mansub o‘quvchilardan birmuncha ortda qoladilar, ko‘pincha 

tushuntirilgan topshiriqni va boshqa mayda-chuyda narsalarni to‘garak rahbaridan 

qayta-qayta so‘rab aniqlaydilar. 

3. O‘qishni umuman xohlamaydigan, lekin amaliy ishda idroki bilan 

ajralib turadigan o‘quvchilar. Ular texnikada o‘zlarining umumiy xususiyatlariga, 

xarakterlariga mos narsalarni topadilar. Bunday o‘quvchilar dastaki asboblar bilan 

bajariladigan amaliy faoliyatga (montaj ishlariga, remont qilishga, modellarni 

ishlatishga, texnik qurilmalarni sinab ko‘rish va hokazolarga)   ko‘proq  nazariy ishda  

va  adabiyotlar  bilan ishlashda  qiynaladilar. Texnikaga doir  jurnallarni, 

spravochniklarni faqat zarur bo‘lgan paytda, agar ularda texnikaning o‘zlarini 

qiziqtiradigan jihatiga doir material berilgan bo‘lsagina ko‘radilar. Asosan 

sarguzashtlarga, sayohatlarga doir kitoblarni o‘qiydilar. 

4. Tasodifiy qiziqish bilan farqlanadigan o‘quvchilar. Ular 



ko‘pincha o‘zlaridagi qiziqish tufayli emas, balki tengqurlari orasidagi eng obro‘li 

bolalarga yoki mashhur kishilarga taqlid qilishlari tufayli shug‘ullanadilar. Bu xildagi 

o‘quvchilar texnika adabiyotlarini  o‘qishni istamaydilar, ammo biror obro‘li faol 

o‘quvchi o‘qiyotgan yoki qo‘lida tutib turgan kitobni ko‘rsalar, shu kitobni topishga 

va o‘zlarini katta kreativlardek qiziqishlarini namoyish etishga harakat qiladilar. Ular 

ko‘pincha to‘garakda qatnashish kursdoshlari nazarida boshqacharoq tuyulishi sababli 

to‘garakka yoziladilar. To‘garakdagi ishning o‘zi esa ularni qiziqtirmaydi. Odatda 

bunday o‘quvchilar to‘garakda uzoq vaqt qatnasha olmaydilar. 

Xulosa o‘rnida ta’kidlash joizki, to‘garak ishlarida o‘quvchilar kreativlik 

faolligini oshirish uchun tushuntirish - illyustratsiya metodlaridan foydalanishning 

muvaffaqiyati ko‘proq rahbarning o‘z fikrlarini aniq va yaqqol bayon qilish, to‘garak 

mashg‘ulotlarida o‘quvchilarga tavsiya etiladigan topshiriqlarni  ifodalash 

mahoratiga bog‘diq. Buning uchun esa to‘garak rahbari o‘quvchilar bilan ular ma’nosini 

bir xil anglamaydigan yangi tushunchalar, iboralarini aniqlash bo‘yicha o‘tkaziladigan 

suhbatlar va jamoa muhokamalarida ana shu yangi tushuncha va iboralarni o‘quvchilar 

biladigan tushunchalar sohasiga o‘tkazishi muhimdir. Bunda yangi qurilma bo‘yicha 

o‘quvchilarda shakllantiriladigan tushunchalarga ko‘p hollarda qurilmaning bosh amaliy 

vazifasini, ishlab chiqarish (funksional) belgilarini asos qilib olish muhim ahamiyatga 

ega. 

